
Buh mawnongrim u Myntri ka
tnat ïalehkai ban tei Stadium ba
20 klur tam ha Kynshi Bangla
Shillong, KyllaLyngkot 28:
U Myntri ka tnat ki Kam
Ïalehkai jong ka sorkar jylla,
u Bah Shakliar Warjri ha ka
sngi Palei jong ka taïaw ba
ladep u la buh ïa u
mawnongrim na ka bynta
ban tei ïa ka Stadium ryngkat
ka madan ban siang da u
phlang plastic (artificial turf)
ha ka madan kaba don ha
Kynshi Bangla, kaba hap
hapoh ka Mawthadraishan
Constituency.

Katkum ka jingkheiñ, ka
mang tyngka ban tei ïa ka
stadium ryngkat bad ka
siang phlang plastic ka lah
ban kot  haduh T.20 klur tam
eiei bad ka por ba la buh ban
pyndep ka long kumba 2
snem eiei.

Ha katei ka sngi buh
mawnongrim, la ïadonlang u
Chief Secretary ka jylla u Bah
DP Wahlang, u Deputy
Commissioner ka Eastern
West Khasi Hills u Bah
Gideon Kharmawphlang, u
Chief Engineer ka State
Sports Council u Bah BM
Syiem, ka kurim u Myntri, ki
kmie ki kpa, ki nongpynïaid
shnong, ki riew rangbah lem
bad ki paid nongshong
shnong.

U Bah Shakliar Warjri uba
dei u MLA jong kane ka
thaiñ haba ai jingkren u la
ong, ba u la don ka

jingangnud kum u
nongmihkhmat ban leh eiei
na ka bynta ka constituency
bad kane kan dei ka sngi
kaba kmen ban ïoh buh
mawnongrim ban tei ïa ka
Stadium kaba nyngkong eh
hapoh ka district.

Lada ngi kwah ban ïohi
ba ki heprit bad ki samla ba
kin kiew ha ki kam ïalehkai,
ka dei ka kamram jong ka
sorkar pat ban pynbit
pynbiang ïa ki jingdonkam,
ka ban plie lad bad kum ka
sorkar ka la trei shitom ban
pynïoh ki shlem ai jinghikai
lane kita ki academy, ki
grassroot prokram, bad
ban tei ki stadium, ka lynti
ba ngi shim ban kyntiew ïa
ka ïalehkai ha kane ka jylla,
khnang ba kan long ka lynti

na ka bynta ki samla ba kin
long ki khlur ban lah
pynpaw nam ym tang ïa ka
shnong ne district hynrei ïa
ka jylla bad ka ri ha ki por
ban wan,” la ong u Bah
Shakliar.

 “Nga kwah ba ki samla
ka thaiñ Kynshi Pyllun ba
kin nym kut tang ha kane
ka madan hynrei ba ha
kawei ka sngi kin kiew ban
poi sha ka State Level,
National bad International
Level, bad halor kine ki
jingangnud ngi kum ka
sorkar ngin nym shongthait
hynrei ban trei shitom ban
lah ban pynurlong ïa ki
jingthmu.”

Shuh shuh u la ong,
“Kine ki jingai ym dei ka ban
pynkmen ïa ngi ne ïa u MLA

ne ïa ka sorkar hynrei ka ban
pynkmen ïa ki samla bad ki
nongshong shnong. Ka
sorkar ka la ai ïa ki stadium,
kan shong pat mynta ha ki
paidbah ban sumar ïa ka bad
kumno ban pyndonkam ïa
ka madan, ban peit ba nym
don kino kino ki ban
pynjulor.”

U Bah Shakliar u la
pyntip ruh ba ha thaiñ
Kynrud ruh yn sa ai kawei
ka madan artificial turf bad
kumjuh ruh ha Mawroh
Markasa ruh yn ai kawei, ha
kaba ki madan la dep ban
buh ha ka thup kyrteng. U
la pyntip ruh ba ha Bynther
ha la ïoh ai ka Indoor
Stadium, ha Nongkasen ruh
la ïoh ban ai kawei ka Indoor
Stadium.

Kular ka France ban kyrshan ïa
ka India ha ka jingïakhun ban ïoh

pynlong ïa ka Olympics 2036
New Delhi, Kyllalyngkot
28: Ka France kadei ka ri
kaba nyngkong kaba la kular
ban ïarap ïa ka ri India ha ka
jingïakhun ban ïoh pynlong
ïa ka Olympic bad ïa ka
Paralympic Games ha u 2036.
Ïa kane la pynbna da u
Emmanuel Macron
President ka France haba
ïathuh ha u Myntri Rangbah
ka ri India u Narendra Modi
bad ha ka President ka
Droupadi Murmu ïa ka
jinglap bad jingshem jong ka
ri France ïa ka jingpynlong
ïa ka Olympic Games.

U la kular ruh ban ïarap
ha kaba ïadei bad ki jaka kilan
na ka bynta ki nongïalehkai
ka ri India ba kin ïoh ban
kilan met ha ka ri ka jong u.

"Ngi da angnud eh ban
ïatreilang ban kyntiew ïa ki
kam ïalehkai. Ngin ai ka
jingkyrshan ïa ka jingthmu
jong phi ban pynlong ïa ka
Olympic Games ha India ha
ki sngi ki snem ban wan,"
ong u Macron ha ka
jingïakynduh lang ba khot
da ka President ka ri ka
Droupadi Murmu ha ka sngi
Thohdieng ha Rashtrapati
Bhavan. Udei u nongïalam
bar ri ba nyngkong ban
kular ban ïarap ïa ka India
kaban ïakhun ban ïoh
pynlong ïa ka Olympics bad
Paralympics ba u 2036.

U Myntri Rangbah duh
ka ri India u Narendra Modi
ha ka 14 tarik Risaw 2023 u
la pynbna paidbah ba ka
India kan ïakhun ban ïoh ïa
ka hok ban pynlong ïa ka

Olympic Games ba u 2036.
U la ong ba kane kadei ka
jingphohsniew jong ki 140
klur ki nong India.

U Narendra Modi u
khlem pynpaw pat ïa ka
Nongbah ba ka ri India kan
pynlong ïa ka Olympics,
hynrei ka sorkar pdeng bad
ka sorkar jong ka Jylla
Gujarat ki la mang 6000 klur
tyngka ban tei ïa ki jaka
ïalehkai ha Ahmedabad bad
ha Gandhinagar ban
pynkhreh ba kitei ki ar tylli
ki nongbah ban ïoh pynlong
ïa ka lympung bah jong na
Olympics.

Watla ka ri jong u ka la
pynkhreh ban pdiang
pynlong mynta u snem ïa ka
Olympics bad Paralympics
ha Paris naduh ka 26 tarik
Naitung haduh ka 11 tarik
Nailar bad naduh ka 28 tarik
Nailar haduh ka 8 tarik Nailur,
u Macron ym tang ba u la
kular ban kyrshan ïa ka India
ba kan ïoh ban pynlong ïa
ka Olympics bad

Paralympics ha u 2036,
hynrei u la kular ruh ban
ïasam lem ïa ka jinglap bad
jingshem jong ka ri France
na ka jingpynlong ba mynta
u snem.

U Modi bad u Macron ki
la ïasyllok halor ka
jingdonkam ban pynkhlaiñ
ïa ki jingïalehkai bad mynjur
ruh ban kyntiew ïa ki samla
bad ban pynïasoh ha kiwei
de ki lad pynroi ban kyntiew
ïa ka karkhana jong ki
jingïalehkai.

Ka France ka la mynjur
ban pdiang ïa ki
nongïalehkai jong ka ri India
ba kin kilan met ha katei ka
ri, kum shi bynta ban ïarap
ba kin pynkhreh na ka bynta

ban mih madan ha ki
lympung bah.

Kine ki ar tylli ki ri ki la ïa
mynjur ruh ban ïakylliang ha
kaban pynlong ïa ki
lympung ïalehkai kiba heh
duh. U Macron ha ka sngi
Palei u wan ban iuhkjat ha
Jaipur bad New Delhi. Ma u
ryngkat bad u Modi ki la
shong ka jingïalang shuwa
ban ïalam sha Jaipur ha ka
sngi Palei na ka bynta ban
ai jingkren. U Macron u la
ïadonlang ryngkat u Myntri
Rangbah ka ri bad ka
President bad sakhi ïa ka
jingrakhe ka ri India ïa ka
Republic Day ha ka sngi
Thohdieng ha Kartavya
Path, New Delhi.

1st Division: Pynliem ka
Laitkor ïa ka Mawkhar

Shillong, Kyllalyngkot 28:
Ka kynhun ïalehkai phutbol
jong ka Laitkor SC ka la khur
jingjop na ka jingïakhun
kaba long pyrshah ïa ka
Mawkhar SC hynnin ka Sngi
Saitjaiñ jong ka lympung 1st
DIVISION Football League
2023-24 ba la pynïaid da ka
Shillong Sports
Association.

Haba phai sha ka
jingïakhun jong kine ki ar
kynhun ba la long ha SSA
Ground, por 2:15 baje
nohphaisngi, ka la kut ha
kaba ka Mawkhar SC  ka la
shah pynliem da 1-3 kol ha
ka  Laitkor SC.

Dei ka Mawkhar SC kaba
la sdang nyngkong ban
pynkhihjar na u Kyrmen
Lyngdoh tang hadien 3 minit
ba la ïaid ka por, hynrei ka

Laitkor SC ka la ïoh ban
pynïakhaid lyngba u
Euvasius Mawthoh ha ka
minit ba 19 shuwa ba un
thep ïa ka kol kaba ar ha ka
76 minit.

Nangta ka kol kaba
khadduh la thep da u
Banskhem Kharkongor (85
minit) kaba la pynthikna ïa
ka Laitkor SC ban khur ïa ka
namjop ha kane ka
jingïalehkai.

Ranji Trophy: Lamkhmat ka Mizoram ïa
ka Meghalaya, watla tied spah ron u Biswa
Shillong, Kyllalyngkot 28:
U Raj Biswa u la lah ban
pynkynjoh sha ka spah ron
(century) ha ka inning tied
jong ka Meghlaya hynrei
watla kata ruh ka Jylla ka
dang shah lamkhmat ha ka
Mizoram hadien ba baroh
shiphew ngut ki la shah
pynhap tang hadien ba
kamai 281 ron ban beh ïa ka
thong kaba haduh 359/10 ba
la buh da ka Mizoram, ha ka
jingïakhun lympung Ranji
Trophy (plate group)  kaba
la long ha Anand, Gujarat,
hynne ka sngi.

 Haba phai dien, u Raj
Biswa u duna satang 6 ron
ban kynjoh sha ka spah ron
ha ka por ba ka Meghalaya
ka la shimti ïa ka pali ban tied
hadien ba ka la pyndep ban
pynhap baroh ki wicket ka
Mizoram' ha ka inning ba
nyngkong.

Kane ka jingïakhun ka la
sdang naduh ka Sngi
Thohdieng, ha kaba ka
Mizoram,  ka la shim ïa ka pali
tied nyngkong bad buh
thong da 359 ron.

La khylliap ïa ka pali tied
jong ka Meghalaya ha ka
sngi saitjaiñ  da 220 ron hap
5 ngut bad dang hap ban beh

sa 139 ron. Hynrei haba
bteng ïa ka pali tied hynne
ka Sngi, ka kynhun ka la
shah pynkut noh da tang
281 ron.

Hadien kane, ka
Mizoram  ka la tied 237/9 ha
ka inning ba ar, kaba la
pynlong ïa kane ka kynhun
ban lamkhmat da 315 shuwa
ban jam sha ka sngi ïakhun
ba khadduh.

Haba bteng na ka 94 ron
(not out) kaba u la ïoh kamai

ha ka sngi saitjaiñ, u Raj
hynne ka sngi u la ïoh ban
khyrwit ïa ka hynriew ron
kaba u donkam ban  kynjoh
sha ka spah ronkatba ka
Jylla ka dang bteng na ka
220/5 hynne ka step.

Hynrei, u paralok jong u,
u Ram Gurung (35 naki 80
bol) u la shah pynhap noh
dang kloi ha katei ka sngi
bad kiba m ih hadien kim
shym la lah ban neh slem.
Katba na ka liang jong u  Raj

u la neh khelm shah pynhap
da 125 ron, kiba u la kamai
na ki 283 bol kiba kynthup
ïa 12 tylli ki  four bad kawei
ka  six.

Hadien ba ka la ïoh ban
lamkhmat ïa ka inning ba
nyngkong, ka Mizoram  ka
la ïakhun tyngeh ban
kyntiew ïa ka ron ha ka
inning tied kaba ar, ha kaba
u player ba nabar jong ka
kynhun- u Agni Chopra sa
shi sien pat u la lah ban
lehkaibha da kaba kamai ruh
ïa ka spah ron. Ha kane ka
kynti u la shah pynhap noh
da tang 101 ron na ki 71 bol,
ka inning kaba kynthup ïa
16 tylli ki four bad kawei ka
six; kumban shu
pynkynmawm, u la tied 105
ron na bynta ka Mizoram ha
ka inning kaba nyngkong.

U Akash Kumar
Choudhary u la khur  4/52
naki 20 over, ka ban sa
kyntiewlang bad 4/79 kiba u
la khur ha ka inning ba n
nyngkong (8/131) - kaba dei
ruh kawei ka jingïalehkai
kaba seisoh na ka  jong u.

Ki saw ngut pat ki wicket
ki dei kiba la pynhap da u
Lerry Sangma (2/8 naki 2
overs)  bad u Swarajeet Das
(2/49 naki 12).

Aus-Open: Urlong ka jingangnud u Sinner ban rah trophy Grand Slam
Melbourne, Kyllalyngkot 28: Ka jingapkhmihlynti jong u Jannik Sinner lban
khur ïa ka trophy Grand Slam ka la urlong mynta hadien ba u la lah ban pynliem
ïa u Daniil Medvedev ha ka final jong ka Australian Open hynne ka Sngi U Blei.

U Sinner, 22 snem na Italy , watla u la shah lamkhmat lypa haduh ar set point
ha u Medvedev, hynrei u khlem shym la duh mynsiem bad wanphai da kaba
tyngeh ha ki set point kiba bud ban jop ïa ka jingïalehkai da 3-6 3-6 6-4 6-4 6-3
kaba dei ruh ka final Grand Slam ba nyngkong ka jong u ha rynsan lehkai tennis.

U ne u rangïalehkai ba bat ïa ka kyrdan ba saw ha ka pyrthei, u shem jingeh
ban beh ïa u Medvedev ka Russia ha ki ar set kiba nyngkong shuwa ban
wanphai kaba la pynshaïong ïa u tei u rangïalehkai na Russia.

Kane ka dei kawei na ki jingïalehkai kaba u Medvedev u la mad ïa ka
jingkthang, kumban shu pynkynmaw, ha ka final pyrshah ïa u Rafael Nadal  ha
u snem 2022 u la lamkhmat lypa da ar set shuwa ban shah rem.

Shuwa ban jam sha ka final, baroh ki la khmihlynti lypa ïa u Sinner ban rah ïa
kane ka Grand Slam ha Melbourne hadien ba u la lah ban pynkhyllem ïa u
rangïalehkai ba la rah 10-sien ïa ka Australian Open- u Novak Djokovic  ha ka
semi final. Da kane ka namrem, u Medvedev u la rem san sien na ki hynriew sien
ki final lympung Grand Slam, kiba kynthup ka namrem haduh ar sien lynter ha u
Djokovic  ha u snem 2021 bad Nadal ha u snem 2022 ha Melbourne Park.

"Ka long kaei kaei kaba sngewsih ban rem ha ka final hynrei watla kata ruh,
ka dang shibun ban poi haduh ka final ban ïa ka khyllem noh ha ki wat ba
hadien," la ong u Medvedev. "Nga kwah barabor ban jop bad nga tharai ba nga
hap ban trei shitom shuh shuh."


